
Johannes de Villiers:   Die NG Kerk se besinning oor die huwelik en saamwoon gaan langer duur as wat aanvanklik gemeen is omdat die kwessie so ’n geweldige reaksie van lidmate en kerklui ontlok het.  Waar die kerk se algemene taakspan vir leer en aktuele sake (Atlas) gewoonlik een of twee kundige predikante kry om ’n voorstelbeleid oor ’n kwessie op te stel gaan daar nou oor saamwoonkwessies wyd gekonsulteer word met sielkundiges, so-sioloë en ander kerklui.  “Ons wil nie ’n onbekookte ding lewer nie,” het dr. James Kirkpatrick, voorsitter van Atlas, gesê.  Wanneer die verslag voltooi is, sal dit steeds eers aan die algemene sinodale kommissie voorgelê word en na verwagting op die volgende algemene sinode bespreek word.  Die oostelike sinode het reeds in ’n nuusbrief bydraes uit kerkgeledere gevra, verwysings is al van die sosiologiedepartement van die Universiteit van Stellenbosch ontvang en ander kenners sal ook genader word.  “Dit is nie net ’n saak vir teoloë nie,” sê Kirkpatrick. “Ons wil sosioloë en sielkundiges betrek om te weet hoe lyk die saak empiries op grondvlak.”  Atlas se aanvanklike plan om teen volgende maand ’n voorstelbeleid op die tafel te hê sal dus nou eers ’n bietjie moet wag.  Nie al die bydraes is egter opbouend nie.   Volgens Kirkpatrick het kritici selfs op die internet spotprente van hom en die Stellenbosse teoloog dr. Chris Jones geplaas waarin hulle uitgebeeld word asof hulle ’n “hoergees” die NG Kerk binnenooi.  Intussen skryf dr. Anton Pienaar, redakteur van die Kerkbode, in die jongste uitgawe van dié NG lyfblad die kerk sal op die een of ander manier rekening moet hou met veranderende moraliteit in die samelewing.  “Indien ons egter ’n behoorlike studie van saamwoon doen, nie net teologies nie, maar ook sosiologies en psigologies, sal die kerk op volwasse wyse oor die saak kan praat.   “Net miskien ontdek die samelewing dat die huwelik die beste geborge ruimte is waarin jy jou kan begeef. 
“Dalk kom daar uit verrassende oorde nuwe insig, en besluit talle saamwoners om die pad van die huwelik in te slaan.”

